
Koen djadi kaget, dan menanjak pada Keizer: „„Piehe” soeda ada brapa lama doedoek karadja' än?”

Keizer menjaoet: „sampe sekarang soeda djalan 13 tahoen.”

Radja Giam Koen berkata: „„Piehe” djangan ketjil hati, masieh ada 20 tahoen lagi „Piehe” poenja karadja'än, „Piehe” poenja dateng ini tjoema hendak terpreksa dari perkara sama itoe Naga siloeman, sekarang telah selesih, „Piehè" boleh kombali di doenia, aken meneroesken „Piehè” poenja karadja'än.”

Keizer bangoen dari doedoeknja, dengen hormat membilang trima kasi, Radja Giam Koen prentah secretarisnja bersama poenggawa di acherat bernama Tjoe Thaij Wee, berdoewa terprentah aken anter Keizer kombali di doenia, Keizer keloewar dari itoe astana membri slamet tinggal pada 10 Radja acherat njang ada hadlir di sitoe, Keizer laloe menanjak: „Giam Koen! kami minta toeloeng tanjak, bagimana kaslametannja iboekoe? serta sa'isi astana dan kaloeargakoe?”

Radja Giam Koen menjaoet: „kaslametan semoeanja, tjoema „Piehè” poenja adek prampoewan njang pendek oemoernja.”

Keizer bilang trima kasi, sembari berkata: „kaloek kami soeda poelang di doenia, kami hendak kirim boewah-boewahan, aken tersembahken padamoe.”

10 Radja acherat pada soeka hati, laloe bersama menjaoet:. „boewah-boewahan di acherat

